Hala ere, nik maite nuen

Bigarren eguna zen hoteleko balkoitik erretiratu gabe, betaurreko beltzen azpitik tarteka painelu zuria pasatzen zuela. Osterantzean kalerako jantzia zeraman; esan nahi baita ez zeramala kamisoi edo pijamarik, nikia baizik, eta seguruenik praka bakeroak. Malkoak lehortzen zituen, ez zuen zauririk begietan. Hotelean zegoen bitartean, senarrak korreo elektronikoa bidali zion, eguraldiaren berri emanez, eta... Zeharka ari zuen euria, senarrak zioenez. Bazeramatzan kasik bi egun bulegotik etxera eta etxetik bulegora. Euriaren erruz armairu asko hondatu zen almazenean. Galerak handiak izan zitezkeen, negozioa ixteraino helduko ez baziren ere. 
Gaueko hamarretan hasi eta hurrengo eguneko hamabiak arte iraun zuen erauntsiak. Hondartzan eguraldi ona zegoen, baina ez zen mugitu emakumea balkoitik bi egun haietan. Gauez zerbait freskatzen zuen, egunez tenperatura atsegina beti, Alacanti udaberrian tokatzen zaion bezala. Bilbotik idazten zion senarrak. Aurrena ohean eserita egon zen, oinak lurrean zituela, pentsatzen bezala. Ordenadore portatila zeukan gelan bertan, internet eta guzti, handik idatzi zion emazteari. Bizarra egin, hortzak garbitu, dutxa hartu eta krema hidratatzailea eman zuen gorputz osoan, gero minibarra ireki eta whisky kopa bat hartu zuen. Emaztea ohean imajinatu zuen, eguzkiaren lehen izpiek pertsiana tartetik aurpegian zimiko egiten ziotela, eta kamisoia izterrean gora kiribildua, sostenik gabe, lotarako beti kendu egiten zuen. 
Hitzaurrerik gabe hasten zen gutuna. Emaztearen absentziak zuen errua, erru osoa. Eta euriak ere bai. Gau berandu arte jardun zuten idazkaria eta biek ahal zutena egiten, altzariak euripetik salbatzeko. Gero, ez zen ausartu etxera bakarrik bidaltzea, eta afaltzera gonbidatu zuen. Elkarrekin oheratu ziren, eta sexuan egin zuten goizaldera arte. Hurrengo egunean, almazenera joan ziren ugazabaren autoan, euripean noski, nahiz eta larunbata izan, eta jai eduki. Hangoa ikusia zegoen, eta Corte Ingelesera joatea erabaki zuen. Lentzeriara joan zitzaizkion begiak idazkariari. Iragarkiak zioen eran, taila eta kolore guztietakoak zeuden. Beltzak gustatu zitzaizkion, oso garestiak; egokiera ezin hobea zuen, nagusiari poltsikoa apur bat urratzeko, soldata igotzearena kontatu gabe. Bien bitartean, nagusia bisuterian zebilen emaztearentzat opari (konpentsazio) bila. Lepoko katea pentsatu zuen lehenik; azkenean, eraztuna hautatu zuen, perlarik gabe, baina urrezkoa, zeren idazkariarekin izandako enkontruak ez zuen zipitzik ere zapuztu emaztearenganako maitasuna. Bien berri ematen zion gutun elektronikoan, amodioarena eta opariarena. 

Corte Ingelesetik atera zirenean, iluna zen Bilboko zeru-ortzia, nahiz eta euritakoak gortzeko moduan izan eta lainoak urruntzen hasi. Etxeetako hormak gris zeuden, euri-arrastoak artean tantaka. Kalea irristakor zegoen, autoen zipriztinak alde bietan, arbolak geldi eta makur zeuden orain, astinaldi bortitzen ostean; ez arbola handiak, Bilbo ez da horretan nagusi. Kristaletan bidezidorrak, euriak eginda; eguerdia bazen ere, argi asko piztuta, bai dendetan eta bai etxe partikularretan. Aterki bakarraren azpian balihoaz bezala nagusia eta idazkaria, baina aterkia itxita eta hura nagusiaren eskuan. Taberna batean ezkutatu ziren barrezka.

Bilbotik zazpiehun kilometrora, telefonoak jo du emakumearen logelan, emakumea hemeretzigarren solairuko balkoitik behera hegan doan bitartean.
“Hala ere, nik maite nuen”.
